
GOUVÈNÈ CUOMO ANONSE NOUVO LIY ASISTANS POU PWOTEJE REFIJYE YO 

AK RAPÒTE MOUN YO KWÈ KI PÈDI OSWA YO DETNI YO  
  

Yo Mete Nouvo Liy Asistans lan sou Pye pou Ofri Èd bay Refijye yo Kite nan 
Sitiyasyon Vilnerab yo nan Ayewopò New York yo 

  
Pou Rapòte Fanmi Pwòch Ki se Pasaje Vòl k ap Rantre yo epi yo Kwè yo Pèdi 

oswa yo Detni yo, Rele nan 1-888-769-7243 
  

  
Jodi a, Gouvènè Andrew M. Cuomo te anonse lansman yon liy asistans konfidansyèl 
gratis pou Nouyòkè yo rapòte manm fanmi yo, pwòch yo, zanmi ak kòlèg yo kwè ki se 
pasaje nan vòl k ap rantre nan eta yo, men ki pèdi oswa yo kwè yo detni yo. Liy 
asistans lan ap ranfòse efò eta a ap fè pou pwoteje dwa Nouyòkè yo, fanmi yo ak 
pwòch yo epi pèmèt moun yo kite nan sitiyasyon vilnerab yo avize Depatman Eta a 
(Department of State). Gouvènè a te fè anons lan nan yon konferans laprès nan Vil 
New York. 
  
Gouvènè Cuomo te di: “Antanke Nouyòkè k ap viv nan lonbray Estati Libète a (Statue 
of Liberty), nou akeyi nouvo imigran yo kòm yon sous enèji epi nou selebre yo kòm yon 
sous revitalizasyon pou eta nou an. Nou pral asire New York rete yon flanbo lespwa ak 
opòtinite epi nou pral travay pou nou pwoteje dwa sila yo k ap chache refij nan eta nou 
an.” 
  
Nou ankouraje Nouyòkè yo ki fè eksperyans pwoblèm ki gen rapò ak moun pwòch yo 
detni yo, pèdi, oswa yo gen restriksyon sou vwayaj yo kòm rezilta aksyon resan federal 
yo, pou yo rele Depatman an nan liy asistans gratis la nan 1-888-769-7243. Liy asistans 
lan pral fonksyone 24è pa jou, sèt jou lasemèn epi nou pral ofri sèvis tradiksyon. 
 
Lansman liy asistans sa a vini aprè mezi Gouvènè Cuomo te pran yè a konsènan refijye 
yo te detni nan ayewopò atravè eta yo. Gouvènè a te òdone Port Authority, Depatman 
Eta (Department of State) a, ak Biwo Konseye (Counsel's Office) li an pou yo eksplore 
ansanm tout opsyon legal ki genyen yo pou kapab asiste nenpòt moun ki te detni nan 
ayewopò New York yo, epi asire yo pwoteje dwa refijye yo konfòmeman a lalwa. 
 



Gouvènè a te lanse resaman kreyasyon yon Inite Operasyonèl kont Krim Lahèn nan Eta 
New York la (New York State Hate Crime Task Force) ki gen ladan l manm ki nan 
Lapolis Eta New York la (New York State Police) ak Divizyon Dwa Imen Eta New York 
la yo (New York State Division of Human Rights), pou envestige krim lahèn yo epi 
mennen aktivite sansibilizasyon nan kominote a pou edike Nouyòkè yo sou dwa yo. 
Inite Operasyonèl la pral kowòdone ak Pwokirè Distri lokal yo tou pou founi sipò nesesè 
pandan pouswit lajistis ka krim lahèn yo. Kèk nan anketè sa yo te deja ap fè ankèt sou 
krim lahèn potansyèl ki te fèt nan jou ki sot pase yo ki gen ladan yo swastika yo te 
jwenn nan plizyè lokalite nan Eta a. 
 
Anplis de sa a, Gouvènè a te anonse kreyasyon yon Konsèy Konsiltatif Entèrelijye 
(Interfaith Advisory Council) nan kòmansman mwa sa a, Kadinal Dolan ap dirije, pou 
ede atenn yon nivo konpreyansyon ak tolerans ki pi apwofondi sou tout relijyon ak tout 
kilti yo, pou pwomouvwa espri ouvè ak enklizivite, epi ranfòse efò eta ap fè pou pwoteje 
tout Nouyòkè yo. 

